
Кыргыз элинин өткөн  мезгилдеги  жашоосунан кенен-

кесири  маалымат берген улуу эпосубуздан көптөгөн баалуу 

маалыматтарды алууга болот. Кыргыз  эли  байыркы  эл 

болгондуктан анын  бай тарыхы, эл катары өзүнчөлүгү, 

жашоо образы, туу туткан идеясы, дүйнөгө  карата көз  

карашы, ишенимдери болгон. Жогоруда айтылгандардын  

баарын “Манас” эпосунан кездештирүүгө болот. Ал эми 

биздин  улуу эпосубузду аткарган  таланттуу  адамдардан  

жазылып алынган  варианттарды окуп  чыкканда, бир  топ 

айырмачылыктарды  байкайбыз. Варианттарды салыш-

тырып  изилдөөдө бир эле окуянын  сүрөттөлүшүндө бири-

бирине  окшобогон,  бирок  ошол  эле учурда бири-биринен 

өтө алыстап кетпеген  баяндоолорду кездештирүүгө бо-

лот. Бул манасчылардын чыгармачылыгы, көркөм фанта-

зиясы  менен  байланыштуу. Алар  элдин  реалдуу  жашоо-

сун көркөм фантазиялуу ой жүгүртүүлөрү менен байыты-

шып өз  варианттарын  жаратышат. Макалада белгилүү  

манасчылылар Ж. Мамай, С. Орозбаков, С. Каралаевдердин 

варианттары бири-бирине катар коюлуп салыштырылып  

изилденди.  

Негизги сөздөр: түш көрүү, түш жорутуу, кырк 

бала, көркөм фантазия, сараң, сыйкырчылар, дин, керемет-

түү  түш, жомок, көркөм сөз каражаттары.  

Из великого эпоса можно  получить ценные  информа-

ции о  прошлой  жизни  кыргызского  народа. Так как кыр-

гызский  народ является древним, у них  были и есть: бога-

тая  история, особенности, жизненные образы, свои  идеи, 

свои взгляды и вера. Вышесказанное  можно  встретить в 

эпосе “Манас”. Также можно заметить множество раз-

ниц эпоса сказителями и письменниками. Сравнив  вариан-

ты исследования  наблюдается различие одной  и  той же  

картины, но в то  же  время оно не  отделяется по  смыслу. 

Это  связано с  художественной  фантазией  сказителей. 

Они  на  основании  реальной  жизни киргизов, обогатив  ху-

дожественной  фантазией  создали  свой  вариант. В  ста-

тье  проведено  сопоставительное  исследование  вариан-

тов известных манасчи Ж.Мамая, С.Орозбакова, 

С.Каралаева.  

Ключевые  слова: сновидение, толкование сна, сорок 

ребят, художественная фантазия, жадный, волшебники, 

религия, чудесный  сон, сказка, художественные  средства 

From the great epos, you can get valuable information 

about the past life of the Kyrgyz people. Since the Kyrgyz people 

are ancient, they had and have a rich history, features, life 

images, ideas, views and faith. All of the above can be found in 

the epic “Manas”. While reading different variations of this 

epos you can see many differences between the epic storytellers 

and scribes. Comparing the research options, it was found that 

there is no similarity in the same picture, but at the same time it 

does not separate in meaning. This is due to the artistic imagi-

nation of the storytellers. Based on the real life of the Kyrgyz, 

enriching them with artistic imagination, they created their own 

version. A comparative study of the variants of famous manaschi 

by Zh. Mamaia, S. Orozbakov, S. Karalaev was carried out in 

this article.  

Key words: dream, interpretation of sleep, forty children, 

artistic fantasy, greedy, wizards, religion, wonderful dream, 

fairy tale, artistic means. 

Орто Азия элдеринин элдик  оозеки чыгармачы-

лыгында көп убакыт бою бала көрбөй, балага зар  

болуу  мотиви кеңири кездешет. Манас баатыр төрөлө 

элегиндеги ата-энеси көргөн белгилер варианттарда  

түрдүүчө чагылдырылып берилген. С.Орозбаковдун 

вариантында көп  убакыт баласыз  жүргөн Жакып бай  

күндөрдүн  биринде баласыздыгына  арман  кылып, 

үйүнө  келет да, атын  байлабастан, көз  жашын  тый-

бастан үйүнө кирип кетет. Мунун баарын Акынбек-

тин уулу Меңдибай байкап турган  болот. Туучунак  

ээси байлабай үйүнө кирип  кеткенден кийин бош ка-

лып, чылбырын сүйрөп бош басып, качып, кыр  ашып 

кетет. Атты тосуп келип, байлап  коеюн деп ойлогон 

Меңдибай  кызык окуяга  туш болот. Кырдан кырк 

бала  чыгат да, атка тийип  кетишет. Ал балдар: “Бай 

Жакып” деп бакырышып, “Манастап” ураан  чакыры-

шат. Туучунак  качып жөнөйт, кырк бала  аркасынан  

кубалашат. Балаңдын  бар экенин  жашырып жүргөн 

экенсиз. Таң  атканча биз чогуу оюн  курдук. Сиздин  

келгениңизди түшкө  жакын көрдүм, сиз мени  чакыр-

ган кезде Манас: 

 Чакырганда “Бар!” - деди,            

Байкуш атам бай Жакып,            

 Бала үчүн болгон кар - деди.  

Мен барганча бай Жакып,  

Балага болор зар - деди [1]. 

Байбиче менен Бакдөөлөт Меңдибайдын  айтка-

нын угуп, чынбы же  калппы? - деп Меңдибайдан  су-

рашып, таң калышат. Жогорудагы  сүрөттөөдөн  көрү-

нүп  тургандай, манасчылардын көркөм фантазиясы-

нан  жаралган туундулар  деп  айтууга  болот. Бул сы-

яктуу сүрөттөө С. Каралаевде  кездешпейт, ал эми  

Ж.Мамайдын  вариантында төрөлө элек  Манасты 

Жакыптын  тааныштарынын  көрүшү  башкача  өңүт-

тө сүрөттөлүп  берилген [2]. Жакып бай бул бир көз 

боочудай  сыр болду - деп  ойлонот. Кечээтен бери  

мага  белги келе баштады, аялдардын да эч белгиси 

жок  туруп, той  бересиң деп  кыйнашты - деп  ойло-

нот. Жакып малын  жөндөн жөн эле чача берген эмес, 

ал  абдан  эсепкор болгон [3]. Бул  тууралуу манасчы 

мындайча сүрөттөгөн: Береги эки  катыным, Мээнет-

ке мени койду - деп, Же белгиси жок турушуп, Мени 

менен  урушуп, Берчи мына той - деди. Бээ семизин 

сой-деди деп  ачууланат.  

Калмактан жылкы куугандай,                         

Катыным эркек туугандай,                              

Кырамын  кантип көп малды,                                    

Кызыл ала кыламбы,                    

Кантип  соем көп малды, 

Же кытайдан  черүү келгендей, 

Кыз күйөөгө бергендей, 

Кырдан кырк теке  аткан мергендей [4].    

Жакыптын малы үчүн санаа тартканы, жөндөн 

жөн эле  малымды кантип чачам деп ойлонгону, анын  

абдан сараңдыгын, эсепкорлугун билдирет. Бирок, 

эсепкорлук, сарамжалдуулук адамдагы эң жакшы са-

паттардын биринен болуп саналат. Жакып ошол  

учурда  абдан  бай  болгон экен. Ошончо  малы  туруп  

анын малын кызганганы сараңдыгы. Аялдары Жакып-

ка той өткөр дешкени, тойго келген  адамдар  жакшы  

тилектерин айтып кетишмек. Кыргыздарда: “Жам-

гырдан жер көгөрөт, батадан эл көгөрөт” деген  макал  

жөн жерден чыккан эмес. Кыргыздар жакшы иш  бол-

гондон  кийин  сөзсүз  той  өткөрүшкөн. Бала төрөл-

гөндө, үйлөнгөндө, үйлүү  болгондо жана  башка  маа-

нилүү деп эсептелген күндөрдө тойлорду өткөрүшкөн 

да элден  бата  алышкан. Демек  адамдардын  жакшы  

тилеги ишке ашуусу үчүн, алар көпчүлүктү чакыры-

шып, урмат-сый көрсөтүшүп той өткөрүшкөн. Эпосто 

Жакып ушунча дүнүйө жыйдым, эми  мунун баарына  

ким ээ болот дейт да, кайрадан жакшы  жышаналуу  

түш үчүн той өткөрөлү деген аялдарынын сөзүн  жак-

тырбайт. Көп ойлонгондон  кийин ал макул болот.  

Айылы  бирге  акыр, - деп,            

Анда бар  кыйла  акыл - деп,            

Айтууга кепке  макул деп,  

Акбалта бийди чакыр - деп.  

Бердикени чакыргын,              

Бери келсин мында - деп,          

Бечара  менен  карыпка,       

Кемпир берериңди чыңда - деп,  

Дамбылданы чакыргын,  

Даяр болсун  мында - деп,  

Далай  келет  талапкер,  

Берериңди чыңда! [5] - деп. Жогоруда ыр  сапта-

рынан  көрүнүп  тургандай С. Орозбаковдун  ыр  ку-

руу чеберчилигиндеги буга  чейин эле  айтылып  кел-

ген өзгөчөлүк ассонанс жана редиф, аллитерация 

жана  ассонанстын кылдат  колдонулушу болуп сана-

лат. Жакып түш жорутуу үчүн той өткөргөндө, жыл-

кычысы Ыйманды, бадачысы Байболду, койчу башы 

Кубатты, төө башчысы  Сарбанды төрт түлүктүү  ма-

лына жумшайт. Жакыптын  жергесинде  жетимиш  үй-

лүү  киши  болот. Элүү  жашка  чыкканча эч  мындай  

иш  кылган эмес экен. Тойго  9 жылкы, 90 кой, 7 уй, 2 

төө, 20 кара мал союлат экен [6]. Он эки уруу  кыргыз-

ды  чакырышат. Казактарды, калмактарды, маңгул-

дарды да чакырышат. Этти эки  күн  бышырып  элдин 

алдын  түшүрүп, табак  тартышат. Кара-Шаар  калма-

гы, кары, жашы  барганы, кырда  жаткан  кыргыздын  

кыйласы барды бул тойго, Алтайдагы казактын, арбы-

ны барган бул тойго, элге эки күнү эт тартып, атын  

чаап эл кайтат. Жакып туугандарым кетпесин деп  

элге айтат. Кыргыздын байы Бактыгул, казактын 

Үйшүн карыя, Алчын менен Абак, кыргыздардын 

Байжигит, кыпчактардан Тазчечен, нойгуттардан 

Акбалта, ногойлордон эр Эштек, түрктүн уулу 

Дамбылда, Түмөнбайдын Абдылда баарын жыйып 

бай Жакып өз үйүнө киргизет. Бул  адамдарды үйүнө 

киргизип, бирден ичик, бирден  кымкап  кийгизишет. 

Калган  адамдарга  сарпайдан 300 тон  кийгизет. Беча-

ранын  балдарына белине жоолук  кур берет. Бербей  

калдым  дегендерине беш  теңгеден пул берет. Бакыр-

ларды  каштарына  чакырып алышып, бир-бирден ча-

пан  кийгизишет. Жетимдердин  башына жарым  кой-

лук эт берет да, талаптарына жеткиришип, тойдон  та-

ратышат. “Манас” эпосунда той берүүдө, аш өткөрүү-

дө же калың берүүдө керектелген  каражаттар туура-

луу айтылганда да  көп маалыматтарды алууга болот. 

Жакып, Чыйырды, Бакдөөлөтүн бей-бечараларга  ка-

рамдуулугу эпосто манасчы тарабынан жогорку дең-

гээлде айтылган. “Беш  кол тең эмес деп элибизде  

айтылып жүргөндөй, элдин  арасында бардык  адам-

дар  бирдей деңгээлде жашашпайт. Кыйын  турмушта  

жашап  жаткан  адамдарга, колунда  бар  адамдар  кай-

рымдуулуктарын көрсөтүшүп, жардам  көрсөтүп  тур-

ганы  адамкерчилик деп эсептелет. Белгилүү  манас 

таануучу ф.и.д., профессор Ж. Орозобекова: “Эпосто-

гу түш баяны эки бөлүктөн турат. 1. Түш көрүү. 

2.Түштүн жорулушу” - деп туура белгилеген [7]. Де-

геле түштү жорутудан  мурда сөзсүз түш  көрүү керек. 

Мүмкүн, түштүн реалдуулукта  ишке  ашуусу деп да 

кошумчалап койсок  туура  болчудай. Окумуштуу Ж. 

Орозобекова “Түштүн мазмунунда мифологиялык об-

раз, абстрактуу фантастикалык элес камтылган. Ай-

туучунун эпоско “түш баянын киргизүүсүн” анын  

бай фантазиясынын жемиши катары да кароого болот. 

Анткени анда элдик каада-салт жөрөлгөлөрү, курман-

дыкка  чалуу  ритуалы өңдүү  көрүнүштөр  ширели-

шип  кеткен” - деп  жазат [8]. Манас баатыр төрөлө  

элегинде ата-энесинин көргөн түштөрү  варианттарда  

түрдүүчө сүрөттөлгөн. Ар бир манасчы өзүнүн чыгар-

мачылык  чеберчилигине, бай фантазиясына  таянып 

баяндашкан. Жогоруда окумуштуу айткан  пикир туу-

ра  айтылган. Түш жоручу  адамдар чогулуп отурганда 

Жакып өзүнүн, Чыйырдынын, Бакдөөлөттүн  көргөн  

түштөрүн шашпай баяндап айтат. Отургандар  аш  бы-

шымга  чейин  унчукпай отурушуп, ошондон  кийин 

гана Байжигит түштү жоруга бел байлайт. Ал  жанын-

дагы Бердике  менен Дамбылдага, Тазчеченге  кайры-

лып,  

Бай Жакып түшү түш экен,  

Бул оңунан келген иш экен - деп айтат [9]. 

Каармандардын  көргөн түштөрүн жана аларды жору-

ганын сүрөттөөдө манасчы синтаксистик паралле-

лизмди кылдат колдонгон. Түш жору дүйнөлүк ада-

бияттын үлгүлөрүндө кездешет. Адамдар байыртан 

бери көргөн түштөрүн жоруп  келгени да  белгилүү. 

Азыркы  учурда түш жору боюнча китептер да бар. 

Жакып түшүндө куш көрөт. Байжигит Жакыптын тү-

шүн жоруганда уулдуу боло  тургандыгын, уулу ай 

тийген  жердин баарын ала  турганын, күн  тийген 

жердин баарын күтүп, падыша боло турганын айтат. 

Жанына  ак  шумкар  кошуп байлаганын кыздуу боло-

суң деп жоруп берет. Бакдөөлөттүн көргөн түшүн да 

жоруп берүүсүн суранганда, отургандардын  арасы-

нан Дамбылда анын эки уулду боло турганын, алар 

агасынын ордун  алыша  тургандыгын  айтып жоруйт. 

Тойдон  кийин эки жылга жакын убакыт өткөндөн  

кийин Чыйырдынын  боюна бүтүп, апасы шердин  жү-

рөгүнө талгак болуп, укмуштуудай баатыр уул тө-

рөйт. Касиеттүү түш көрүүнүн турмушта мааниси  зор  

экендигин  манастаануучу, ф.и.к. К.Б. Калчакеев өз   

изилдөөсүндө белгилеген [10]. 

Манас баатыр төрөлө  элегиндеги  ата-энесинин  

көргөн белгилери боюнча С. Каралаевдин вариантын-

да  да өзгөчө  сүрөттөлүп  берилген деп айтууга болот. 

Вариантта Манас төрөлө электе Эсенкандын  сыйкыр-

чылары ага барып, бурутта  баатыр уул туула  турган-

дыгы жөнүндө айтышат. Эгер ал туулса биздин эли-

бизди чаап кордук көрсөтөт деп айтат. Эсенкан Кары-

канга  бул  тууралуу айтат. Карыкан балбандарынын  

баарын жыйып, Манастын  дайынын  айтып  таап  ке-

лүү үчүн  жөнөтөт. Алар кыргыздардын  бир  жарым  

жаштан он жети жашка чейинки балдарын  чубатуу-

дан  өткөрүп, таба  алышпайт. Көп  жерлерди  кыды-

рып  көрүшөт. Самаркандан Чоң Эшендин Жар Манас 

аттуу баласын Манас  баатыр деп  кармап барышып, 

келечектеги  душманыбызды  колго түшүрдүк дешип, 

зынданга салып коюшат [11]. Жар Манас он  эки жы-

лы  зынданда жатат. Кытайлар  Жар Манасты  кармап  

кеткенден  кийин, Жакыптын  көргөн  түшү  баянда-

лып  берилген. Ал  түшүндө  бала барчын  бүркүт  кар-

мап  алат. Кара кулак кабылан, кара чаар жолборс, ка-

мандын  баарын алып, канаттуунун баары анын асты-

на түшүп алышат. Жана уктап түш көрүп басып  тү-

шөр  дайыны  жок зоодо жүргөндө зулпукор  кылыч  

таап  алат. Астында турган зоого шилтесе, кара зоо  

быркырайт. Ташты кесип жол салдым, чытырман  

токой-черлерди талкан  кылып жойлоттум деп  айтат. 

Жана  жатып  түш  көрдүм. Көп  адамга  көлөкө  болор  

чатыр  болуп  жатыпмын. бир  танабы  күндүн  чыгар  

жагына, бир түркүгү күндүн батчу  жагына  орноптур. 

Ааламга көлөкөм тийип жайнап жатып калыпмын – 

деп айтат. Оң кол менен бир чапчып, күндү кармап 

алат, сол кол менен бир  чапчып айды кармап алат. 

Күндү кармап  имерип, ай  ордуна  салып, айды  кар-

мап  имерип күн  ордуна салып, чакмак  уруп  ойнойт. 

Жакып түшүмдү жоруп  бергиле  деп  отургандарга  

кайрылат. Түштү Акбалтай жоруйт. (Ал касиеттүү  

карыя, коштогон жылаңач баласы бар деп  сүрөттөлүп 

берилет. “Манас” эпосунда Каныкейдин да  колтугу-

нун  алдында  жылаңач  баласы  бар, ал  боло  турган  

нерселерди алдын ала Каныкейге айтып берип  турат). 

Ал: “Түштүн сонунун көрүпсүң, уулдуу болосуң, 

душмандарыбыздын баарынан  өч алып, кайрадан  ата  

конушубузга  алып бара  турган баатыр  уулдуу болуп, 

атын Манас коесуң, түшүңдө  кылыч таап алсаң, таш-

ты  чаап  жол  кылган, далайды  бузуп эл  кылган уул-

дуу болосуң, кырк  үйлүү  кыргызды  кара  калмак  ко-

лунан азат кыла турган уулду болосуң, Ай менен  күн-

дү алганың, Бусурмандын  жеринен капырды айдап 

саласың, капырыңдын жерине бусурман  айдап  салат 

экенсиң - деп  жоруп берет [12]. Бусурман  менен  ка-

пыр деп адамдарды  бөлүү  эң туура  эмес  көрүнүш. 

Адамдарды динге бөлүп, диндин  ашынган фанаты 

болуудан бүгүнкү күндө террористик иш  аракеттер-

дин болуп жатканын көрүп жүрөбүз. Ар бир  динге  

сый мамиле жасашыбыз керек. Биздин динибизге  

сыйынбагандын баары капыр деп алар жөнүндө жа-

ман  ойдо болуу туура эмес. Жер  бетинде  жашаган  

адамдар өз ишенимдери менен бактылуу өмүр  кечи-

рүүгө татыктуу. Окумуштуу, ф. и. к. К.Кырбашев: 

“Алгачкы баатырдык белгилерди  көрсөтүүчү кере-

меттүү түш көрүү мотивин С. Каралаев негизинен 

Жакыптын түшүнө топтоштуруп, Манаска  таандык 

боло турган белгилердин мүнөздөмөсүн берет. 

Жакыптын түшү бала жөнүндөгү, ошондой эле эл-же-

рин эңсөө тилеги эриш-аркак сүрөттөлөт” - деп  жаз-

ган [13]. Чындыгында эле душмандар тарабынан өз-

дөрүнүн  ата журтунан кубаланып, тентип кеткен эл-

дин арманындай арман болбосо керек. Кайрадан эл-

дин баскынчы  душмандардан  өчүн  алып  бере  тур-

ган уулду күтүүсү  мыйзам ченемдүү көрүнүш болгон. 

Элдин тилегин ишке ашыруучу баатыр уул башка  өзү 

курдуу балдардан сөзсүз түрдө айырмалуу болуусу  

керек эле.  

 Кыргыз  эл  жомокторунан да  адамдын  түшүнө  

күн, ай кирсе бул абдан  жакшы  нерседен  белги бере 

турганын билебиз. Жомоктордо адамдын түшүндө ба-

шына күн тууп, аягына  ай тууса адам кан болот  деген  

ишеним болгон. Акбалта түштү жоругандан кийин, 

кырк үйлүү кыргыз кубанышып бата кылышат. 

Манастын атын коюда да, С.Орозбаковдун, 

Ж.Мамайдын  варианттарынан айырмалуу жактары 

бар экенин көрүүгө болот. С.Орозбаковдун  вариан-

тында Манаска  атты ак  сакалдуу  дубана адам  коюп  

көздөн  кайым  болот [14]. Ж. Мамайда Манас төрөл-

гөндө алаканында  Манас аты  жазылуу, аппак мөөрү 

басылуу болот [15]. 

Акбалтай түштү жоругандан кийин, Жакып 

Чыйырдынын ушунча  көп  дүнүйө жыйдык, сандык-

тын оозун ачалы, дүнүйөбүздү  чачалы, жыйып  алган  

сан  дүнүйөбүздү чачалы дегенине абдан  ачууланат. 

Чыйырдынын  сөзүн  уккан Жакып чоочуп ыргып ке-

тет. Жакыптын  сөзүн Саякбайдын  айтуусу  боюнча 

келтирсек төмөнкүчө: 

Зарып кылбайм малымды,                     

Мал чачууга чамам жок,                             

Жок эмеге  ой кылбайм,                                

Түш көрдүм – деп ой  кылбайм,        

Кетире бербейм  алымды,         

Же сенин төрөп жаткан балаң жок, 

Бекер  сөзгө  баспаймын, 

Түгөнгөн катын той кылбайм – деп  айтат [16]. 

Жакыптын  эсепкорлугу ушунчалык, ал  көргөн  

түшүнө  абдан  кубанып, кырк  үйлүү  кыргызды чакы-

рып, арбын  мал союп түшүн  жоруткандан  кийин, 

байбичесине нааразы  болуп, урушуп, бир аз  күт  үч 

жылдын ичинде төрөйсүң, кула  бээм да тууйт - деп 

айтып, өзүнүн  малга  кароо  жагын  көрсөтөт. С.Ороз-

баковдун вариантында Жакып аялдарынын  көргөн  

түштөрүбүздү жоруп той өткөрүп  коелу деген  сөзүнө 

ачууланганын жогорку  чеберчилик менен көркөм  сөз  

каражаттарын орундуу  колдонуп  аткарганын  биле-

биз. Ар бир манасчы өз вариантында бир эле окуянын 

айланасында өзүнүн чеберчилигине, шык-жөндөмү-

нө, көркөм  фантазиясына  жараша сүрөттөп беришет. 

Окумуштуу З.Ч. Мамытбеков эпикалык  чыгармалар-

ды  аткаруучулар  жөнүндө: “Подлинно эпический 

поэт чувствует себя в своем эпическом мире совер-

шенно  свободно, изображаемые события восприни-

мает передает как  нечто такое, что  было с ним самим, 

чему он был посредственным свидетелем, он верит в 

то, что  рассказывает, как бы  растворяясь в повест-

вуемых событиях. ”[17] - деп туура пикирин  билдир-

ген. С. Орозбаковдун баяндоосу  окуган  адамды бир  

башкача  таңдантып, кызыктырган болсо, С.Каралаев-

дин баяндоосу да өзгөчө кызыгууну жаратат. Манас-

чы жаратман  катары окурмандарын  өзүнө тартып, 

изденүүсүнүн натыйжасында  алтындан бир  керемет  

көз жоосун  алган зергер буюм  жараткан чебер уста  

сыяктуу сезилет.  

Ж. Мамайдын вариантында Манас  баатырдын 

төрөлө элегиндеги окуялардын сүрөттөлүшүндө Кыр-

гызстанда жазылып  алынган  варианттардан  айырма-

луу жактары көп. Вариантта  Манас  баатырдын энеси 

Чыйырдыны Акбалта он төрт жашар чагында  олжо-

лоп келип, баарыбыздын  улуубуз деп Жакыпка берет. 

С. Орозбаковдун  вариантында Чыйырдынын өз аты 

Шакан, күйөөсүнүн аты Чыйыр болгон. Чыйырдын  

көзү өткөндөн кийин Шаканды Жакып алып, күйөө-

сүнүн  атынан аты Чыйырды деп өзгөрүп кетет. Өткон 

доордо аялдардын күйөөлөрүнүн көзү өтүп кетсе, 

кайын агасына же кайын инисине башын байлап  кой-

гон кадимки эле көрүнүш болгон. Ж.Мамайда Жакып  

абдан байып, бирок баласыздыгына арман кылып 

жүргөндө, бир нече кары адамдардан кеңеш угат. 

Алар: “Төрөбөгөн аялды жырык кара уйга  мингизип, 

жыртык кара үйгө  киргизип, ээн токойго жалгыз  

жашатып, ардантса төрөйт” - деп  айтышат. Жакып 

алардын айтканын аткарат. Чыйырды ошондон  кийин  

кыз төрөйт. Арадан үч жыл өткөндон  кийин Жакып 

Чыйырдыны  дагы ардантып  көрөйүн, мүмкүн уул тө-

рөп береби? - деп  ойлонот. Аны дагы  токойго жалгыз 

жашатып коет. Ага ошол айылда Өзүбек деген киши-

нин жесиринин баласын тамак жеткирүүгө жөнөтөт. 

Ал жолдон  кырк балага  кезиккенин  айтат. Жакып ал  

кырк баланы көрүү үчүн  шашылыш келип, чала-була  

көрүп калат. Ошол  учурда  токойдон Адылбек  деген 

адам чыгып калат. Ал дагы Жакып  сенин “Балам жок 

деп айтканың жалган экен, токойдон кырк бугуну 

мүйүзүнөн  жетелеген балдарга жолуктум эле, алар-

дын арасынан  кызыл  чырай бирөөсү сенин  балаң 

Манасты тааныштырып, биз  кырк  чоросубуз - деп  

айтып, көздөн  кайым болушту - деп айтат [18]. 

Жакып айыл башы  Адылбектин  айткан сөзүнө, мени 

шылдыңдап жатат окшойт-деп таарынат. Бул учурда 

да жомоктук – мифологиялык  сүрөттөлөрдү көрүүгө 

болот. С. Орозбаковдо  таң  атканча кырк бала менен  

ойноп, атасы апасына ачууланганда кулагына  бала-

сынын айткан  сөздөрү угулган болсо [19] Ж.Мамайда 

Өзүбектин баласы, өзү, Адылбек көргөндүгү  туура-

луу  баяндалып берилет [20]. Бул сыяктуу жомоктук-

фантастикалык сүрөттөөлөр эпосто  өтө  көп  учурайт.  

